TAJUK KHUTBAH JUMAAT

Siri: 37 /2024

AKHLAK NABI SAW PEDOMAN UMMAH

13 September 2024
Bersamaan

9 Rabiulawal 1446

DIKELUARKAN OLEH:

JABATAN HAL EHWAL AGAMA
TERENGGANU

PERINGATAN:

Adalah diingatkan bahawa sebarang penambahan dan
pemindaan terhadap isi kandungan teks khutbah yang
telah disediakan oleh Jabatan Hal Ehwal Agama
Terengganu adalah DILARANG.

Khatib yang bertugas hendaklah menyemak kembali
RUKUN, AYAT AL-QURAN dan helaian muka surat yang
diterima. Pastikan teks dibaca terlebih dahulu sebelum
menyampaikan khutbah.

Saudaraku Muslimin yang dimuliakan sekalian,

Marilah kita sentiasa bertakwa kepada Allah swt dengan terus berusaha

menjalankan perintahNya dan menjauhi semua laranganNya.

Sempena bulan Rabi’'ul Awwal yang mulia ini, marilah kita mendengar

dengan teliti khutbah yang bertajuk:

AKHLAK NABI SAW PEDOMAN UMMAH

Saudara yang dirahmati Allah,

Di antara perintah Allah swt kepada kita adalah perintahNya agar kita
mengikuti Nabi Muhammad saw yang telah dijadikan sebagai contoh teladan

ikutan terbaik bagi umat manusia.



Firman Allah SWT dalam surah Al- Ahzab, Ayat 21.:

Maksudnya: Demi sesungguhnya, adalah bagi kamu pada diri Rasulullah
itu contoh ikutan yang baik, iaitu bagi orang yang sentiasa mengharapkan
(keredaan) Allah dan (balasan baik) hari akhirat, serta ia pula menyebut dan

mengingati Allah banyak-banyak (dalam masa susah dan senang).

Muslimin yang diberkati Allah sekalian,

Nabi Muhammad saw adalah seorang hamba Allah yang amat bersyukur

dan sentiasa beristighfar kepada Allah swt.

Diriwayatkan oleh al Bukhari bahawa Saidatina Aisyah RA ketika melihat
kedua kaki Baginda saw membengkak kerana lama bergiyamul lail, beliau
bertanyakan: Kenapa Baginda saw melakukan sedemikian sedangkan Allah
swt telah mengurniakan pengampunannya kepada Baginda saw? Rasulullah
saw bersabda: “Tidakkah patut aku menjadi hamba yang banyak

bersyukur?!”

Sebagai seorang pemimpin ummat, Baginda saw memberikan kecaknaan
yang terbaik kepada masyarakat sezamannya. Baginda saw sering kali
keluar dan mendekati setiap peringkat masyarakat, termasuklah golongan
wanita yang kematian suami, anak-anak yatim dan golongan miskin.
Baginda saw memenuhi jemputan, panggilan dan memenuhkan hajat

keperluan mereka dengan seberapa mampu.

Bahkan, sifat perihatin Baginda saw juga menjangkau kepada umatnya yang

belum lagi hidup di zamannya.

Sabda Rasulullah saw (yang bermaksud): “Aku amat berkeinginan jika dapat
melihat saudara-saudaraku!”. Para Sahabatnya bertanya: Bukankah kami ini
saudaramu? Baginda saw bersabda: “Kamu adalah sahabatku, tapi
saudaraku adalah mereka yang belum hidup lagi di zaman ini dan aku

mendahului menunggu mereka di kolamku’.

(Hadis riwayat al- Nasaie)

Hadirin sekalian,

Pergaulan dalam kehidupan Baginda saw pula tidak dibataskan kepada
golongan dewasa sahaja, bahkan Baginda saw sering kali juga mendatangi
dan mengucapkan salam kepada kumpulan belia dan kanak-kanak serta
bergurau dengan mereka. Kata-kata dan gurauan Baginda saw adalah

sentiasa benar dan menepati kehendak agama.

Baginda saw juga adalah seorang yang amat berani, sangat lembut
pekertinya, tidak mengeluarkan kata-kata yang kasar dan tidak tergesa-
gesa. Baginda saw sentiasa memaafkan sebarang kesalahan para
Sahabatnya, mendoakan mereka dan berinteraksi dengan pihak yang tidak

beriman dengan penuh hikmah.

Ini adalah kerana Baginda Saw diberikan kurniaan budi pekerti yang amat

tinggi lagi terpuiji.



Firman Allah SWT dalam surah al- Qalam, ayat 4 :

Maksudnya: Dan bahawa sesungguhnya engkau mempunyai akhlak yang

amat mulia.

Muslimin yang diberkati Allah,

Betapa tinggi serta mulianya akhlak Rasulullah saw, justeru Baginda adalah
penghulu segala para Nabi AS. Firman Allah dalam surah al- Ahzab, ayat
40:

Maksudnya : Bukanlah Nabi Muhammad itu (dengan sebab ada anak
angkatnya) menjadi bapa yang sebenar bagi seseorang dari orang lelaki
kamu, tetapi ia adalah Rasul Allah dan kesudahan segala Nabi-nabi. Dan

(ingatlah) Allah adalah Maha Mengetahui akan tiap-tiap sesuatu.

Apabila Baginda saw diberikan pilihan antara dua perkara, Baginda akan
memilih yang paling ringan dan mudah diamalkan oleh umatnya, selama
mana ia membawa kebaikan dan pahala, serta tidak memberi

kemudharatan.



Baginda saw amat terkenal dengan sikap dermawan dan kemurahan
peribadinya. Kedermawanan Baginda saw mengatasi tiupan angin yang
berhembus. Hatta Baginda saw pernah memberikan permintaan seorang

yang menuntutnya meskipun ia suatu yang amat besar.

Seorang Badawi mendatangi Baginda saw meminta sejumlah besar
bilangan kambing bagi menjinakkan dirinya terhadap Islam. Setelah

diperkenan permintaannya, beliau mengucapkan :

Maksudnya: ‘Wahai kaumku, masuklah kalian ke dalam agama Islam,
kerana Nabi Muhammad saw memberikan sesuatu pemberian sebagaimana

pemberian orang yang tidak takutkan kemiskinan.” [Hadis riwayat Muslim]

Hadirin sekalian.

Banyak lagi akhlak mulia Nabi saw yang perlu ditelusuri melalui sirah
Baginda saw serta boleh ditauladani. Sebagai pedoman, sebelum
berakhirnya khutbah pertama pada hari Jumaat yang mulia ini, mimbar ingin
menyeru semua jemaah agar memberikan perhatian kepada perkara
berikut:

Pertama: Ajaran Islam yang dibawa oleh Nabi Muhammad saw adalah
ajaran yang paling mulia, indah, lengkap dan memberikan keadilan kepada
semua pihak.

Kedua: Kewajipan umat setelah mengenal dan mencontohi Nabinya
Muhammad saw, mereka bertanggungjawab memperkenalkan Baginda saw
kepada masyarakat sekeliling yang bukan Islam.

Ketiga : Jadikan Nabi Muhammad saw sebagai qudwah hasanah, suri

teladan dan mengikuti sunnah Baginda saw dalam setiap sudut kehidupan.

Maksudnya: Apa yang Allah kurniakan kepada Rasul-Nya dari harta
penduduk negeri dengan tidak berperang, maka adalah ia tertentu bagi
Allah, dan Rasulullah, dan bagi kaum kerabat, anak-anak yatim, orang
miskin serta orang musafir. Supaya harta itu tidak hanya beredar di antara
orang kaya dari kalangan kamu. Apa jua yang dibawa oleh Rasulullah
kepada kamu maka terimalah ia, dan apa jua yang dilarang kamu
melakukannya maka patuhilah larangannya. Dan bertakwalah kamu kepada

Allah; sesungguhnya Allah amatlah berat azab seksa-Nya.

(Surah Al-Hasyr : ayat 7))

KHUTBAH KEDUA

Sidang Jumaat yang dikasihi.

Khatib menyeru kepada sidang jumaat sekalian, marilah sama-sama kita
imarahkan masijid ini dengan menunaikan solat berjemaah. Sesungguhnya

solat berjemaah mempunyai banyak fadhilat dan hikmahnya.

Justeru, janganlah tuan-tuan menangguh-nangguhkan untuk datang ke
masjid. Bawalah anak-anak kita, ajaklah jiran tetangga dan ahli garyah kita
untuk sama-sama mengimarahkan masjid ini. Mudah-mudahan usaha kita
ini mendapat rahmat, keampunan dan keredhaan daripada Allah di dunia
dan akhirat.

Begitu juga, marilah kita memperbanyakkan ucapan selawat dan salam
kepada Rasulullah SAW sebagaimana firman Allah dalam surah al-Ahzab

ayat 56:

Ya Allah,
Kami memohon hidayah dan petunjuk ke jalan kebenaran. Tetapkanlah iman

kami di dalam agama-Mu. Basahilah lidah kami dengan bacaan al-Quran dan
zikir kepada-Mu. Jadikanlah akhlak junjungan besar Nabi Muhammad SAW
sebagai ikutan kami. Pereratkanlah hubungan sesama kami, saling

bekerjasama dan bantu membantu dalam kebajikan dan taqwa.

Ya Allah

Jadikanlah negeri ini negeri yang aman, maju lagi diberkati. Bukakanlah
pintu-pintu rezeki dari segala penjuru. Kurniakanlah kepada kami nikmat
kesejahteraan yang berterusan. Jauhkanlah negeri kami ini daripada segala

malapetaka, musibah dan apa jua kemurkaan-Mu.

Ya Allah,

Anugerahkan pertolongan dan bantuanMu untuk saudara kami di Palestin.
Berikanlah ketabahan dan kekuatan kepada mereka dalam menghadapi
kekejaman rejim zionis. Peliharakanlah bumi Baitul Maqgdis dan seluruh

saudara kami di sana.

